
Kirish. Mustaqillik yillarida ijtimoiy gʻoyalarga asoslangan xalqimizning ijtimoiy adolat, 

huquqiy, tenglik, insonparvarlik va ezgulik tamoyillari qaror topgan, yuksak maʼnaviyatli va 

maʼrifatli jamiyat qurishdek asriy orzu- umidlarini roʻyobga chiqa boshladi. Ijtimoiy gʻoyalar – 

jamiyatimiz aʼzolarining dunyoqarashi, fikrlashishi va qarashlarida, ongi-tafakkuri hamda 

kundalik hayot tarzida, ularning ishonch va eʼtiqodida oʻz aksini topgan, ijtimoiy hayot 

normalarining qaror topishi jarayonidir. Ijtimoiy gʻoyalarni eʼtiqod darajasiga koʻtarish bir 

shaxs yoki kishining ishi emas. Butun bir millat va xalqning oliy janob fazilati boʻlmogʻi lozim, 

shundagina koʻzlangan maqsadlarga erishishning asosiy omillaridan biriga aylanadi.  

Xalqimizning ijtimoiy gʻoyalar asosini tashkil etuvchi asoslari, milliy oʻzligi, tili, dini, 

qadriyatlari, anʼana va urf-odatlarini tiklash, avaylab asrash, uni kelajak avlodga yetkazish 

uchun zarur shart-sharoitlar yaratildi. Shuni alohida taʼkidlash kerakki, ijtimoiy gʻoyalar 

evolyutsiyasi va modernizatsiyasi xalqimizning asriy anʼanalariga, islomning insonparvarlik 

mohiyatiga, milliy qadriyatlarimizga, rivojlangan davlatlarning ilgʻor tajribalaridan ijodiy 

foydalanib, oʻzimiz tanlagan taraqqiyot tamoyillariga tayanib, ozod va obod vatan, erkin va 

farovon hayot asoslarini barpo etish, huquqiy demokratik davlat, erkin fuqarolik jamiyati 

qurish vazifasi oldimizga maqsad qilib qoʻyildi. Zero, “Demokratiyani harakatlantiradigan, uni 

amalga oshiradigan va rivojlantiradigan kuch-insondir: demokratiya faqat xalq hokimiyati 

boʻlib qolmay, u har bir inson, har bir jamoa va butun xalqning oʻz mamlakati kelajagi, oʻz taqdiri 

oldidagi masʼuliyati hamdir”[1].  

Mavzuga oid adabiyotlar tahlili. Ijtimoiy gʻoyalarning evolyutsiyasi va 

modernizatsiyasining demokratik jarayonlari bilan bogʻliqligini Birinchi Prezidentimiz 

I.A.Karimov aytganidek, Oʻzbekistonning milliy demokratik taraqqiyoti, yurt istiqboli fuqarolik 

jamiyati va demokratik huquqiy davlat barpo etish vazifasi bilan chambarchas bogʻliq 

ekanligini koʻra oldi. “Men faqat bir narsani — xalqlarning boshiga azob-uqubat keltiradigan va 

qon toʻkilishiga sabab boʻladigan boshboshdoqdik, hokimiyatsizlik va adovat boʻlishini 

istamayman. Demokratiyani hamma narsani qilish mumkin deb, oʻzboshimchalik bilan talqin 

etish ana shunga olib keladi. Men demokratik jamiyatni, eng avvalo qonunga quloq solish deb 

bilaman. Shaxsning haq-huquqlarining buzilishiga yoʻl qoʻyib boʻlmasligini belgilab beradigan 

yozilmagan qonunlar, maʼnaviy qoidalar toʻplami zarur. Yaʼni, odam jamiyatdagi mezonlar 

doirasida oʻziga erkinlik va cheklashlar darajasini belgilab oladi. Bu rivojlanib boruvchi uzluksiz 

jarayondir.”[2] 

Demokratik jamiyatning ijtimoiy gʻoyalar evolyutsiyasi va modernizatsiyasi 

jarayonlarining shakllanishi va takomillashishiga taʼsir koʻrsatadigan omillarni tahlil qilish 

demokratik jamiyat tushunchasining namoyon boʻlish xususiyatlari va asosiy tamoyillarini 

tahlil etishni taqozo etadi. Ayni paytda, milliy gʻoya huquqiy demokratik davlat, erkin fuqarolik 

jamiyati barpo etishning asosiy vositalaridan biri ekanligini ham eʼtirof etmoq lozim. Ijtimoiy 

gʻoyalar evolyutsiyasi va modernizatsiyasi jarayonlari milliy gʻoyamizning shakllanish asosini 

tashkil etadi. Ilmiy izlanishlar jarayoni shuni koʻrsatadiki, “milliy gʻoya davlat va jamiyatning 

qarashlari, intilish, xohish va maqsadlari majmuidan iborat boʻlibgina qolmasdan, balki u 

xalqimizning tarixiy, etnik hamda ijtimoiy taraqqiyotning huquqiy asoslarini, ijtimoiy, siyosiy, 

iqtisodiy, maʼnaviy omillari, obyektiv va subyektiv shart-sharoitlarini ham oʻzida mujassam 

etadi”[3]. Milliy gʻoya imorat boʻlsa uni tashkil etuvchi har bir unsurlar ijtimoiy gʻoyalardir. 

Shuning uchun ham ijtimoiy gʻoyalarning vujudga kelishining xalqimiz ruhiyati, 

mafkuraviy, siyosiy jarayonlar bilan bogʻliq jihatlarini tahlil qilish faqatgina nazariy emas, balki 

amaliy ahamiyatga molikdir. Bu esa, oʻz navbatida, mamlakatimizda barpo etilayotgan huquqiy 

demokratik jamiyatning oʻziga xosligi, milliy gʻoya, xalqimiz tarixiy xotirasi, madaniy merosi, 

qadriyatlari, anʼana, urf-odatlari, orzu-umidlari namoyon boʻlishini oʻrganishni muayyan 

zaruriyatga aylantiradi.  

Oʻzbekistonda shakllanayotgan demokratik davlat va uning namoyon boʻlish shakllari 

toʻgʻrisida fikr yuritar ekanmiz, “demokratiya” tushunchasining mohiyati va mazmuni xalqaro 

miqyosda eʼtirof etilgan tamoyillari Markaziy Osiyo mintaqasi va umuman musulmon 

sharqidagi demokratik qadriyatlar xususidagi fikrlarimizga aniqlik kiritish lozim.  

Falsafa ensiklopedik lugʻatida, demokratiya (yunoncha demos va xalq kratos-hokimiyat) 

– fuqaro erkinligi va tengligi qonunlarda mustahkamlangan, xalq hokimiyatchiligining vosita va 

shakllari amalda oʻrnatilgan va yuzaga chiqarilgan siyosiy tuzum[4], deb taʼrif berilgan. 

Demokratik jamiyat, avvalo xalq hokimiyati tamoyillariga asoslangan, fuqarolariga 

erkinligi va teng huquqliligi kafolatlangan siyosiy tizim ekanligini etirof etish, fikrimizcha 

konseptual ahamiyatga egadir. Mazkur siyosiy tizimda shakllanayotgan demokratik jarayonlar 

haqidagi I.A.Karimovning quyidagi fikriga eʼtibor qaratmoq kerak. Unda ijtimoiy taraqqiyot 

kabi demokratik jarayonlarning rivojlanishi ham tartibsiz ravishda emas, balki obʼyektiv 

qonuniyatlar asosida amalga oshishi taʼkidlanadi. “Demokratik jarayonlar, oʻz obʼyektiv 

qonuniyatlari asosida rivojlanadi. Ularni oʻrganib borish, ularga amal qilish talab etiladi”[5]. 

Demak, ijtimoiy gʻoyalar va jarayonlar demokratik jamiyatning muhim atributi sifatida 

quyidagicha taʼrifga ega boʻladi. Ijtimoiy gʻoyalar – bu mamlakatimizda istiqomat qiluvchi xalq 

irodasining namunasidir. Pirovard natijada, demokratiya shakl va mazmun birligi sifatida 

doimiy rivojlanish va takomillashish jarayonida boʻladi. Bundan shunday xulosa chiqarish 

mumkinki, har bir davlat, jamiyat, millat yoki muayyan bir tarixiy avlod har qanday ijtimoiy 

munosabatlar sharoitida ham demokratik jarayonlarni oʻzlariga mos, oʻzlariga xos, maʼqul 

shaklini yaratadilar. Shu asnoda, ular demokratiyaning takomiliga oʻzlarining hissalarini 

qoʻshadilar.  

Demokratiya davlat ijtimoiy normalar va gʻoyalar asosida inson munosabatlarini 

belgilaydi. Demokratiyaning asosiy talablari: koʻpchilik hokimiyati, fuqarolar teng huquqligi, 

ular huquq va erkinliklari himoyalanganligi, konstitutsiya va qonunlarning ustuvorligi, 

hokimiyatning boʻlinishi, davlat boshligʻi va vakolatli organlarning saylab qoʻyilishi. Bular 

qariyb barcha mamlakatlar Konstitutsiyalarida belgilab qoʻyilgan tartib-qoidalardir. 

Maʼlumki, zamonaviy Gʻarbda huquqiy davlat qurish, fuqarolik jamiyatini barpo etish, 

demokratik davlatni shakllantirish bilan bogʻliq oʻziga xos qarashlar mavjud. Demokratiya hech 

qanday jamiyatga yoki davlatga chetdan oʻz-oʻzidan kirib kelmaydi, avvalo jamiyatda muayyan 

demokratik tizimlar shakllanishi uchun obʼyektiv zaruriyat yuzaga kelishi kerak. Hamda 

demokratik jarayonlarning qaror topishida muhim ahamiyat kasb etadigan ijtimoiy normalar 

va gʻoyalar zarur hisoblanadi. Bu ijtimoiy gʻoyaviy jarayonlar turli davlatlarning ijtimoiy 

turmush tarzidan, milliy qadriyatlaridan kelib chiqib turli tarixiy davrlarda vujudga kelishi va 

turli xil koʻrinishlarda boʻlishi mumkin. “Har bir millat oʻz ruhiyatidan kelib chiqib bu masalaga 

yondashishi zarur. Odamlarning tafakkuri va ijtimoiy saviyasi bilan demokratik oʻzgarishlar 

darajasi va surʼatlari bir-biriga qanchalik munosib boʻlishiga bogʻliq. Tarixiy tajribaning 

koʻrsatishicha, demokratik jarayonlarni chetda nusxa olib koʻr-koʻrona nusxa koʻchirish aslo 

samara bermaydi. Aksincha, bunday yoʻl chalkash va xatarli oqibatlarga olib kelishi 

mumkin”.[6] Darhaqiqat, Oʻzbekistonning hozirgi taraqqiyot bosqichida ijtimoiy gʻoyalarning 

Gʻarb mamlakatlariga xos boʻlgan demokratiyani majburlab tiqishtirishga boʻlgan urinishlar 

foydadan koʻra zararli ekanligini tajriba koʻrsatib turibdi. Binobarin, Gʻarb va Sharqda 

demokratiyaning elementlari bir-biridan farq qiladi. Agar Gʻarbda ijtimoiy-gʻoyaviy 

harakatlarning faolligi natijasida demokratiya tushunchasi tezroq kirib kelgan va shakllangan 

boʻlsa, Sharqda esa bu jarayon birmuncha keyinroq oʻziga xos shaklda namoyon boʻlgan. 

Shuning uchun ham demokratiyaga erishish uning asoslarini yaratish uchun aksariyat 

davlatlarga oʻn-yuz yillab vaqt kerak boʻlgan boʻlsa, koʻpgina davlatlarda endi-endi bu 

jarayonga kirishilmoqda. 

Tahlil va natijalar. Demokratiya tamoyillarini qaror toptirish, demokratik jamiyatni 

shakllantirish har doim ham silliq kechaveradigan jarayon emas. Bu uzoq va murakkab 

jarayondir. Chunki, baʼzi manfaatlar toʻqnash kelgan joyda doimo demokratik tamoyillarga 

raxna solingan yoki chetlab oʻtilgan. 

Demokratiya bu jamoa tomonidan qabul qilinadigan qarorlar majmui boʻlib, u oʻzida har 

tomonlama mukammal tizimni mujassamlashtiradi va unda butun hamjamiyatga tegishli 

boʻlgan qarorlar uning barcha aʼzolari tomonidan qabul qilinadi hamda uning barcha aʼzolari 

qarorlarni qabul qilish jarayonida qatnashishda teng huquqqa ega boʻladi. Devid Bitem fikriga 

koʻra, “... demokratiya, bizlar odatlanganimizdek, faqat hukumat va davlat sohasiga tegishli 

emas. Demokratiya tamoyillari turli xil jamiyatlardagi qarorlarning jamoa tarzida qabul 

qilinishiga tegishlidir. Davlat darajasidagi demokratiya bilan boshqa ijtimoiy institutlardagi 

demokratiya oʻrtasida uzviy bogʻliqlik mavjud.”[7] 

Demokratik qadriyat bu — insoniyat hayotidagi demokratik tuzumni aks ettiruvchi real 

va ideal neʼmatlar boʻlgan jamiyat hodisalari (erkinlik, hurfikrlilik, ozodlik, teng huquqlilik, 

hokimiyatning boʻlinishi, ozchilikning koʻpchilikka boʻysunishi, saylovlarda xalqning oʻz xohish 

istaklarini erkin namoyon qilishi (bildirishi), qonun ustuvorligi, xalqni hokimiyat manbai deb 

tan olinishi va boshqalar majmuidir. 

Demokratiyaning pirovard maqsadi bu jamiyatdagi barcha fuqarolarning teng 

huquqligini taʼminlashdan iborat ekanligidir. Kunda har bir insonning oʻziga mos qadr-

qimmatga ega ekanligi hech bir insonning hayoti boshqalarning hayotidan qadrliroq emasligini 

eʼtirof etadi. Zero, — “Oʻzbekiston kelajagi buyuk davlat. Bu mustaqil, demokratik, huquqiy 

davlatdir. Bu — insonparvarlik qoidalariga asoslangan, millati, dini, ijtimoiy ahvoli, siyosiy 

eʼtiqodlaridan qatʼiy nazar fuqarolarning huquqlari va erkinliklarini taʼminlab beradigan 

davlatdir”[8] aynan insonlarning teng huquqliligi, ularning shaxsiy manfaatlari va fikrlari 

hukumat siyosatida albatta inobatga olinishini nazarda tutadi.  

Demokratiya universal boʻlsa ham, demokratik jamiyat taraqqiyotida ijtimoiy gʻoyalar 

evolyutsiyasi va modernizatsiyasi tadrijiy amalga oshadigan jarayonlardan boʻlib, uni vujudga 

keltiradigan, shakllantiradigan ijtimoiy, iqtisodiy, siyosiy, tarixiy, geografik sharoitlar turli 

xalqlar va davlatlar, millatlarning ijtimoiy-gʻoyaviy taʼsiri maʼlum darajada kirib keladi. Demak, 

ijtimoiy gʻoyalarning evolyutsiyasi va modernizatsiyasi, rivojlanish jarayonlari millat 

ruhiyatidan, mentalitetidan kelib chiqadi va mamlakatning, aholining rivojlanish darajasi 

asosiga qarab demokratik jarayonlar shakllanib boradi.  

Misol uchun, mamlakatimizdagi ijtimoiy-siyosiy va madaniy jarayonlarni yaxshilashga 

qaratilgan har bir yilga nom berish ijtimoiy gʻoyalarning modernizatsiyasini koʻrsatadi. Yillarga 

berilgan nomlar har yili jamiyat hayotining maʼlum maʼnodagi ijtimoiy muhitini yaxshilashga 

va ijtimoiy gʻoyalar transformatsiyasini oʻzida aks ettiradi. Xususan har bir yilga nom berilishi 

demokratik jamiyat taraqqiyotining muhim elementlaridan biri boʻlib hisoblanib, demokratik 

jamiyat taraqqiyotida ijtimoiy gʻoyalar evolyutsiyasi va modernizatsiyasi jarayonini koʻrishimiz 

mumkin. Berilgan yil nomlari bilan birgalikda dastur ishlab chiqilib, shu asosida jamiyatning 

shu sohasi rivojlantiriladi. Ijtimoiy hayot shakllari rivojlantiriladi. 

Demokratik davlat boshqaruvida teng huquqiylikni taʼminlashni kafolatlash muhim 

ahamiyatga ega. I.Karimov taʼkidlagandek: “...yangilangan jamiyatning siyosiy va davlat tuzilishi 

insonga uning siyosiy, iqtisodiy va ijtimoiy turmush tarzini erkin tanlab olishni kafolatlashi 

kerak.”[9] 

Bugungi kunga kelib faqat demokratiya bilangina tinch-osoyishta rivojlanish, taraqqiy 

etishni maksimal darajada kafolatlash mumkinligi tobora aniq boʻlib bormoqda. Oʻz oldimizdagi 

ezgu maqsadlarga erishishni qoʻygan jamiyat eng avvalo mamlakat ijtimoiy hayot 

barqarorligini taʼminlashi zarur hisoblanadi. 

Demokratiya tamoyillaridan eng muhimlaridan biri sifatida demokratik jamiyat 

qurishning dunyoda eʼtirof etilgan tamoyillarini tan olish va demokratiyaning milliy-madaniy 

meros va milliy qadriyatlar bilan bogʻliq milliy xususiyatlariga tayangan jamiyatning ijtimoiy 

gʻoyalar evolyutsiyasi va modernizatsiyasi transformatsiya jarayonlariga koʻp jihatdan bogʻliq 

hisoblanadi.  

Demokratik tamoyillardan biri xalq, davlat hokimiyatining manbai ekanligidadir, uning 

xohish irodasi davlat siyosatini belgilab beradi. Pirovard natijada bu siyosat inson va jamiyat 

farovonligiga, jamiyatning barcha aʼzolarining ijtimoiy kelib chiqishi, millati, diniy eʼtiqodidan 

qatʼiy nazar, munosib turmush tarzini taʼminlashga qaratilgan boʻladi. Demak, demokratik 

jamiyatda fuqarolarning qarorlar qabul qilish jarayonlaridan qanchalik xabardorligidan 

tashqari, qabul qilinayotgan hukumat qarorlarining jamiyat aʼzolari tomonidan bajarilishini 

taʼminlash, kishilarning davlatni boshqarishda qay darajada ishtirok etishi bilan ham bogʻliq 

boʻladi. 

Muhokama. Davlat bilan birga vujudga kelgan demokratiya insoniyat tarixi davomida 

turli milliy-madaniy shart-sharoitlarga moslasha boradi. Demokratik davlatda inson manfaati, 

qadr-qimmati, hayoti har narsadan yuqori turadi. Biroq demokratiya hamma narsada erkinlik 

emas, qonunga asoslangan erkinlikdir. Demokratiyaning ajralmas qismi intizom, qonunlarni 

hurmat qilish, boshqalarning haq-huquqini himoya qilishdir. Demokratiya tartibotlari huquqiy 

davlatda mukammal rivojlanib boradi. Professor F.Musayev taʼkidlab oʻtganlaridek, “Erkinlik –

bebaho qadriyat va insonning asosiy mohiyatiga oid xarakteristikasidir.”[10] Darhaqiqat, inson 

erki, huquqi fuqarolik jamiyatidagi asosiy demokratik qadriyatlardir. 

Maʼlumki har qanday demokratik tuzumning mohiyati undagi ijtimoiy, siyosiy, huquqiy 

qadriyatlar bilan belgilanadi. Bu qadriyatlarning subyekti ham, obyekti ham shaxs-jamiyat-

davlat tizimida, ular oʻrtasidagi munosabatlarda namoyon boʻladi.  

Shaxs-jamiyat va shaxs-davlat tizimlari oʻrtasidagi aloqalar dinamik xarakterga ega 

boʻlgani uchun jamiyat – davlat tizimi faol harakat qiladi, ularda boʻlayotgan oʻzgarishlarni tez 

ilgʻab zarur chora-tadbirlar koʻllab boriladi. Shaxs-jamiyat, shaxs- davlat va jamiyat – davlat 

tizimlari nisbiy maʼnoda avtonomdir, ammo ularning yaxlit tizim tarzida harakat qilishini 

taʼminlovchi tamoyillar mavjud. Ularga ozchilikning koʻpchilikka boʻysunishi, huquq va 

erkinliklar, fuqarolarning teng huquqliligi. Bozor iqtisodiyoti qonunlarining ustuvorligi, 

umuminsoniy demokratik qadriyatlar kabilar kiradi.  

Jamiyatning barqarorligi va rivojlanishi asosan ozchilikning koʻpchilikka boʻysunishi 

bilan taʼminlanadi. Biroq, Gʻarb demokratiyasida jamiyatning barcha aʼzolari qoʻllab 

quvvatlaydigan tartib qoida, meʼyor va qadriyatlar yoʻq. Oʻzbekistonda esa sharqona 

demokratiyaga muvofiq, oʻzaro ahil-inoq, jamoa boʻlib yashash, bir-birini qoʻllab-quvvatlash, el-

yurt manfaatlarini shaxsiy manfaatlardan ustun qoʻyish tarixiy madaniy anʼanadir. Umuman, 

insoniylik, axloq-odob, maʼnaviy boylikka intilib yashash azaldan xalqimiz asrab, avaylab 

kelayotgan qimmatli meros sifatida ulugʻlanadi.  

Xulosa va takliflar. Xulosa qilganda, birinchidan, demokratik jamiyatning shakllanishi 

tabiiy jarayon. Mazkur jarayonda qoʻyidagi yoʻnalishlarni; a) jamiyatdagi demokratik 

oʻzgarishlarning islohotlar bilan hamohang uygʻunligi; b) ijtimoiy oʻzgarishlarning kishilar 

ongida obʼyektiv inʼikos tarzida vujudga kelishi; v) aholining mutlaq koʻpchiligi uchun zaruriy 

iqtisodiy-maʼnaviy ehtiyojga aylanishi; g) ijtimoiy ong, yaʼni psixologik va mafkuraviy 

tuygʻularning uygʻunligi sifatida namoyon boʻlishini alohida koʻrsatish lozim. 

Ikkinchidan, Oʻzbekistonda demokratik jamiyat qurish ehtiyoji, mamlakat hamda 

fuqarolarni kelajakka daʼvat qiladigan, taraqqiyotga undaydigan omillardan biri tarzida yuzaga 

keladi, kishilarni boshqarish vazifasini bajarayotgan siyosiy partiyalar, rahbar shaxslar aql-

zakovati, salohiyatini oʻzida ifodalaydi.  

Uchinchidan, Respublikamizning turli mintaqalarida yashaydigan aholi oʻrtasida 

mahalliychilik, qarindosh-urugʻchilik kabi subʼyektiv hissiyotlarning ustuvor boʻlib 

ketmasligiga, xilma-xil intilish hamda harakatlarni umumxalq va yagona vatan manfaatlari 

yoʻlida uygʻunlashtirishga yordam beradi. 

Toʻrtinchidan, jamiyatda olib borilayotgan islohotlar va oʻzgarishlarning asosiy maqsadi 

boʻlgan demokratik huquqiy davlat, fuqarolik jamiyati, qonunning ustuvorligi va umuminsoniy 

qadriyatlarga sodiqlik asosiy xususiyatlari boʻlgan tizimga intilishlarini umumlashtirish uchun 

imkon yaratadi. 

Beshinchidan, mamlakatning ichki hayotini boshqarishning asosiy mezonlaridan biri 

boʻlish bilan birga, tashqi siyosatda davlatning salohiyatini koʻrsatadigan, uning jahon 

hamjamiyati va xalqaro maydondagi obroʻ-eʼtiborini namoyon qiladigan maʼnaviy qadriyat 

mezonlarini, inson huquqlari, fuqarolarning imkoniyatlari umumbashariy muammolarni hal 

qilish istiqbollari qay tarzda amaliyotga aylanayotganligini bildiradigan omil boʻlib xizmat 

qiladi. 

Albatta, bu tamoyillar oʻz navbatida xilma-xil tarzda turli shakllarda namoyon boʻladi. 

Ijtimoiy jarayonlarning talabi va yoʻnalishiga koʻra, ularning biri muayyan muddatga oʻz 

ahamiyatini yaqqolroq namoyon qilishi ham mumkin. Ammo ularning uygʻunligi, uygʻonishlar 

jarayonidagi serqirraligini umumlashtirish ehtiyoji doimo saqlanib qoladi. 

Umuman olganda, demokratik jamiyat qurish mamlakatimizdagi islohotlar va tub 

oʻzgarishlar, ijtimoiy barqarorlikni yanada mustahkamlash va uning uzluksizligini taʼminlashda 

turli millatlar, diniy tashkilotlar, siyosiy partiyalar, davlat va jamoat tashkilotlarining 

hamjihatligiga erishish ehtiyoji huquqiy demokratik jamiyatni shakllantirishni mamlakatimiz 

taraqqiyoti hozirgi davrining zaruriyati sifatida namoyon boʻladi. 

